
Устозлар ҳақидаги битиклар 
 

 
 

НАВОИЙ ДАҲОСИНИНГ ЗАМОНАМИЗ 
КАШФИЁТЧИСИ 

Таниқли навоийшунос ва манбашунос олим, филология 
фанлари доктори, профессор, Aлишер Навоий номидаги Тошкент 
давлат ўзбек тили ва адабиёти университети ректори — Шуҳрат 
Самариддинович Сирожиддиновнинг ўзбек адабиётшунослиги, 
манбашунослиги илмига қўшган ҳиссаси беқиёс. Ўзбекистоннинг 
қатор олийгоҳларида олиб борган раҳбарлик фаолиятлари, ўзлари 
яратган янги навоийшунослик илмий мактабининг давомчиларини 
етиштиришдаги хизматлари, сўзсиз, эътиборга лойиқ. Бугунги 
мақоламизда биз домлонинг кенг илмий фаолиятларини эмас, 
балким, биргина тадқиқотларини ва унинг ўзбек маданий ҳаётига 
муҳим ҳисса бўлиб қўшилгани ҳақида сўз юритамиз.  

Жамиятимизда юз бераётган ижобий ўзгаришлар, улуғ 
мутафаккирларимиз фаолияти билан боғлиқ масалаларни янгича 
ёндашув ила тадқиқ этишни бугун ҳаётнинг ўзи тақозо этмоқда. 
Адабиётшунос ва манбашунос олим, филология фанлари доктори, 
профессор Шуҳрат Сирожиддиновнинг шу эҳтиёжлар  заминида 
майдонга келган «Алишер Навоий: манбаларнинг қиёсий-типологик 
таҳлили» номли монографияси  Алишер Навоий ҳаётини ўрганишда 

туб сифат бурилиши ясаган илмий янгилик бўлди,  десак 
янглишмаймиз.  

Академик тадқиқотнинг муҳим фазилатлари жумласида 
дастлаб, унинг улуғ адиб Алишер Навоий ҳаётига муносабатда ҳалол 
илмий мезон асосига қурилган, бирламчи манбаларга суянилгани 
ҳолда янгича ёндашув билан ёзилганлигини алоҳида таъкидлаш 
зарур.  

Алишер Навоий ҳаёти ҳақида сўз юритганда, бирламчи 
манбаларни четлаб ўтиш, асл моҳиятдан чекиниш, яқин ўтмиш 
шарқшунос ва адабиётшуносларнинг асарларини тадқиқот жараёнида 
бош манба қилиб олиш ва уларнинг мулоҳазалари асосида фикр 
юритиш ҳар доим  ҳам кўзланган натижани бермайди. Келтирилган 
ҳар бир маълумот фақатгина асл ва илк манбаларга суянилсагина, у 
чин маънода илмий қийматга эга бўлади, долзарблик касб этади.   

Шуҳрат Самариддиновичнинг мазкур монографияни яратишда 
сермашаққат, бироқ энг ҳаққоний йўлни танлаганлиги сезилади. 
Муаллиф Алишер Навоий ҳақида маълумот берувчи ЎзР  ФА 
Шарқшунослик институти қўлёзмалар фондида сақланаётган араб 
ёзувида ва асосан, форс тилида битилган асл манбаларни синчиклаб 
ўрганиб чиққан.  Ишда Ҳусайн Бойқаро, Абдураҳмон Жомий, 
Абдураззоқ Самарқандий, Мирхонд, Давлатшоҳ Самарқандий, 
Ҳусайн Кошифий, Атоуллоҳ Ҳусайний, Бобур, Муҳаммад Хайдар 
Мирзо каби йигирмадан ортиқ зиёлининг саксон уч (!) қўлёзма 
асарининг тадқиқот доирасига тортилганлиги, уларни синчиклаб, 
қиёслаб, сўнгра маълумот сифатида келтирилганлиги ҳам фикримиз 
исботидир. 

Монографиянинг бу йўналишда яратилган бошқа 
тадқиқотлардан фарқланувчи ҳамда устунлик томони шундаки, унда 
улуғ шоир фаолиятига оид хабарлар берувчи асарлар жанрий 
хусусиятларига кўра эмас, балки мутафаккир таржимаи ҳолининг 
асосий жиҳатлари атрофида гуруҳлаштирилган мазмунда қиёсий 
типологик-текстологик таҳлилига ва маълумот муаллифларининг 
улуғ шоир шахсиятига ёндашуви масаласини ўрганиш учун 
маълумотларнинг руҳияти, моҳиятига урғу берилган. Бундай қараш 
Алишер Навоийнинг маълум таржимаи ҳолини акс эттирган асл 
маълумотларнинг ХХ асргача бўлган даврий ҳолатини ва ўзгарув 
даражасини аниқлаб олиш имконини бериш билан бирга, 
муаллифларнинг Алишер Навоий шахсига ва ижодига субъекив 

муносабатлари  ва уларнинг ифодаланиш шаклларини ўрганишда 
қулайлик туғдирган. 

Мустақилликка қадар Алишер Навоий ҳаёти жиддий 
ўрганилган бўлса-да, бундай ишлар ҳукмрон ғоя қолиплари ва 
методологик чекловлари  асосида амалга оширилганлиги, ишларнинг 
холис, кенг қамровда олиб борилишига имкон бермаганлигига сабаб 
бўлган. Табиийки, ўша даврда Алишер Навоий ҳаётининг барча 
қирралари хусусида, унинг нақшбандия тариқатининг йирик вакили 
бўлганлиги, амир сифатидаги фаолияти, илм-фан, ободончилик 
соҳасидаги ишлари, мол-мулки, хайрия амаллари кабилар ҳақида 
тўлиқ ва батафсил сўз юритишнинг иложи йўқ эди. 
Навоийшуносликнинг тўшидан олган бундай бўғиқ муҳитда 
яратилган асарлар ўз даврининг маҳсули сифатида тарихдан жой 
олди. Уларнинг орасида шоир фаолиятни имкони қадар тарихий 
холислик билан ёритувчи ўзбек олимларининг айрим асарлар ҳам бор 
эди. 

Истиқлол шарофати Алишер Навоий ҳаёти ва ижодини янгича 
ўрганишга имкон яратди. Монографияда муаллиф ҳақли равишда 
қайд этганидек, “ХХ аср навоийшунослик учун катта 
муваффақиятлар асри бўлди. Ўзбекистон жаҳон 
навоийшунослигининг марказига айланди”. Бу даврда Б. Валихўжаев, 
Н. Комилов, И Ҳаққулов, Ҳ. Кароматов сингари адабиётшунос 
олимларнинг навоийшуносликка оид салмоқли ишлари майдонга 
келди.  

Алишер Навоий ҳақида яратилган тадқиқотларнинг 
дастлабкилари улуғ адиб замондошлари томонидан ижод қилинган. 
Бундай асарлар шоир яшаган давридан узоқлашгани сайин, тарихчи 
ва котибларнинг хусусий қарашлари таъсирига тушган, давр руҳига 
мослаша борган. Оқибатда яна юзлаб бадиийлашган, асардан асарга 
кўчиб юрувчи  маълумотларни такрорлайдиган компилятив ишлар 
ҳам майдонга келган. Ишда тадқиқотчи бундай манбаларда Алишер 
Навоий фаолиятига оид маълумотларнинг ўзгариш даражасини 
аниқлаган ва асл уларни бадиий тўқима ва тарихий чалкашликлардан 
тозалашга эришган. Асарда Навоийнинг болаликдан кексалик 
давригача бўлган ҳаёти, у фаолият кўрсатган муҳит, атрофдагиларга  
муносабати, илмий, диний-ирфоний хизматлари билан боғлиқ ғоят 
қизиқарли лавҳалар бериладики, улар китобхонни мумтоз даврлар 
очунига етаклаб киради.  

Монографиянинг яна диққатга сазовор жиҳатларидан бири 
шуки, унда шўро даври навоийшунослигида улуғ адиб ҳақидаги 
тўғри  талқинлар яна қўшимча тафсилотлар билан тўлдирилган, 
нотўғри изоҳланган маълумотларга эса асл манбаларга таянилган 
ҳолда тўғри муносабат билдирилган. Шунингдек, Алишер Навоий 
ҳаётининг бугунги кунгача тадқиқотчилар назаридан четда қолиб 
келаётган томонларига оид янги маълумотлар эълон қилинганки, 
улар келгусида ўзбек адабиёти тарихи бўйича илмий тадқиқотлар 
олиб боришда, таълим тизимининг турли поғоналарига оид бугунги 
кун талаблари даражасидаги дарслик ва қўлланмалар яратишда 
мухим қўлланма бўлишига шубҳа йўқ. 

Устоз академик Валихўжаевга хос холис, ҳалол ва катта заҳмат 

эвазига яратилган бу китоб мумтоз адабиётимиз тарихи, Алишер 
Навоий даҳоси билан қизиқадиган ҳар бир зиёли кутубхонасидан 
фикримизча, албатта жой олиши лозим. Зеро, бундай китоблар ҳар 
куни яратилмайди. Алишер Навоий ҳаёти ва адабий фаолиятини асл 
манбалар билан қайта ва ҳаққоний тиклаган олим Шуҳрат 
Самариддиновичга келгуси илмий – ижодий, раҳбарлик ишларида 
улкан зафарлар тилаб қоламиз. 

 

Эркин МУСУРМАНОВ 

Нурхон АЧИЛОВА 

